
Glisch verda per la strategia 2020 da la VR
En il center stat la renovaziun dal material rudlant

■ (anr/fa) Ils proxims5fin15onns vegn
la Viafier retica a remplazzar en pliras
etappas per 440 milliuns francs ina
part da sias locomotivas e vaguns. Per
l’onn 2013 fa quint laVRmalgrà la crisa
turistica cun cifras nairas. «Per pudair
dumagnar las sfidas futuras stuain nus
remplazzar fin l’onn 2025 in quart da
nossa flotta da locomotivas e vaguns», ha
ditg Stefan Engler, il president dal cussegl
administrativ da la Viafier retica (VR)
venderdi a chaschun da l’orientaziun
dals meds da massa. Questas investiziuns
per 440 milliuns francs prevesa la VR da
far ils proxims tschintg fin 15 onns. A
l’occurrenza eran preschents cusseglier

guvernativ Mario Cavigelli, il vicepresi-
dent dal cussegl administrativ Heinz
Dudli, il directur da la VRHans Amacker
e Martin Gredig, il qual maina il ressort
finanzas.

«Tschertgà locomotivists
per ils novs trens»

Amacker ha declerà che la VR 2020 ve-
gnia a circular cun trens pli omogens e
cumadaivels che sajan en viadi pli savens
sin ils trajects principals: «A partir dal
2014 entra en vigur l’urari ‘Retica 30’,
successivamain vegnan ins ad introducir
il tact da mes’ura per ils trens vers Tavau
e San Murezzan.» Cun ils novs trens pli

moderns daventa la VR a partir dal 2019
pli efficienta. Quai ha tenor il directur
consequenzas per il persunal: «Ils onns
2020–25 vegnan ins a duvrar damain
persunal per manevrar, per la paja stuain
nus chattar fin quella giada 10 fin 15
novs locomotivists.» La VR na prevesa
tenor Amacker betg d’abolir plazzas da
lavur, «mabain da schligiar quai cun la
fluctuaziun natirala u cun novas incum-
bensas.»

Spetgà resultat egualisà
malgrà temps difficils

Sco che Martin Gredig ha infurmà ha ba-
dà la VR ils temps pli difficils causa la cri-
sa economica: «Las frequenzas dal
Glacier Express e dal Bernina Express èn
stadas quest onn baingea in zic pli pi-
tschnas, per la paja han ins pudì augmen-

tar il dumber dals abunaments.» Perquai
po la VR spetgar per l’onn 2012 in resul-
tat egualisà. Il retgav per il traffic da per-
sunas importa quest onn 92 milliuns, per
il traffic da martganzia 18 milliuns e per
il transport d’autos 14 milliuns francs.
Per l’onn 2013 fa quint la VR cun entra-
das e sortidas da 340 milliuns francs. En
quellas èn cumpridas era las contribu-
ziuns da chantun e confederaziun. En
l’infrastructura prevesan ins tenor Heinz
Dudli d’investir l’onn proxim 150 mil-
liuns francs, ulteriurs 77 milliuns francs
duain vegnir investids en material rud-
lant ed en las immobiglias.

Strategia era dal proprietari pincipal
Cun 51,3 pertschient è il chantun Gri-
schun l’acziunari principal da la VR. Per
l’emprima giada ha fixà la regenza ina stra-

tegia da proprietari e numnà tge ch’ella
spetga dals responsabels da la Retica.
«Areguard il traffic da persunas spetga la
regenza che la VR garanteschia la mobili-
tad en tut las regiuns cun ina purschida
moderna che correspunda als basegns», ha
ditg cusseglier guvernativ Mario Cavigel-
li, «cun ina purschida orientada al martgà
duai la VR contribuir vinavant sia part per
mantegnair ed augmentar schizunt l’at-
tractivitad dal turissem grischun e per cre-
ar valur en l’economia grischuna.» Are-
guard il traffic da martganzia spetga la re-
genza che la VR gidia cun purschidas at-
tractivas a transferir ils transports da mar-
tganzia da la via sin il binari. «Er en l’ave-
gnir duai esser la VR ina buna patruna da
lavur e cuntinuar a porscher plazzas da
scolaziun ed emprendissadis moderns»,
ha menziunà Cavigelli.

Han preschentà la strategia 2020 da la VR: Mario Cavigelli, Stefan Engler, Heinz Dudli, Hans Amacker e Martin Gredig (da san.).

La regenza deliberescha ina strategia per la Viafier retica
■ (cc) Per l’emprima giada ha la re-
genza dal chantun Grischun fixà las fi-
namiras strategicas per la Viafier reti-
ca SA ch’ella vul – sco proprietaria
principala – cuntanscher fin l’onn
2016. Igl è l’emprima strategia da pro-
prietari che la regenza ha relaschà per
ina instituziun u interpresa, a la quala
èparticipà il chantun.Cun ina quota da
51,3% è il chantun Grischun l’acziunari
principal da la Viafier retica. La protec-
ziun dals agens interess è ina incumbensa
da la regenza. Sias prescripziuns, ch’ella
ha formulà en ina strategia da proprieta-
ri, valan da princip fin l’onn 2016. Il cus-
segl d’administraziun da la Viafier retica
sto drizzar sia strategia d’interpresa tenor
questas prescripziuns. El è responsabel
che las finamiras fixadas vegnian cuntan-
schidas. La regenza controllescha an-
nualmain, sche las finamiras èn vegnidas
cuntanschidas. La strategia da proprieta-
ri è vegnida elavurada en collavuraziun
cun la Viafier retica. Ella resguarda las li-
bertads d’interpresa da la Viafier retica e
duai stgaffir premissas optimalas per che
l’activitad commerziala da la Viafier re-
tica haja success.

Las finamiras generalas defineschan
las aspectativas che la Viafier retica fur-
neschia soluziuns attractivas per il trans-
port da persunas e da rauba, ch’ella met-
tia a disposiziun l’infrastructura necessa-
ria e ch’ella administreschia sias immo-
biglias en moda professiunala. Quai è
collià cun l’incarica da rinforzar en gene-
ral la posiziun dal traffic public e da pre-
star ina contribuziun decisiva a favur dal
transferiment dal traffic.

Puncts centrals strategics
per ils secturs da fatschenta

Areguard il traffic da persunas spetga la
regenza che la Viafier retica garanteschia
– sco furnitura da prestaziuns – la mobi-
litad en tut las regiuns cun ina purschida
moderna che correspunda als basegns.
Per quest intent duai vegnir creada ina
purschida orientada al martgà, e la quota
dal martgà dal traffic public regiunal e
dal traffic da temp liber duai vegnir aug-

mentada. En vista a sia impurtanza tu-
ristica è la Viafier retica dumandada da
porscher products da temp liber che cor-
respundan al martgà e da manar ses trens
d’auta qualitad, sco il Glacier Express ed
il Bernina Express. Uschia duai la Viafier
retica furnir er en l’avegnir ina contribu-
ziun impurtanta per augmentar l’at-
tractivitad dal turissem grischun e per
crear valur en l’economia publica gri-
schuna.

Areguard il traffic da rauba spetga la
regenza che la Viafier retica offreschia
prestaziuns che cuvran ils custs, resguar-
dond l’indemnisaziun dal maun public,
e furneschia uschia ina contribuziun per
transferir il traffic da rauba da la via sin
la viafier.

Areguard l’infrastructura èn vegnidas
fixadas las finamiras che la Viafier retica
impundia ils meds finanzials en moda ef-
fizienta e tegnia il stadi da sia rait e da ses

implants a lunga vista sin in livel segir ed
adequat, tant areguard la tecnica sco er
areguard il manaschi.

La Viafier retica duai administrar acti-
vamain sias immobiglias e sviluppar vi-
navant cun cleras intenziuns ils areals da
viafier, per gidar uschia a meglierar il re-
sultat da l’interpresa. La regenza spetga
che la Viafier retica concepeschia sias sta-
ziuns en moda attractiva e sviluppia vi-
navant quellas – tut tenor la dumonda –
a centers da servetschs che resguardan ils
basegns da la clientella.

Prescripziuns finanzialas
e persunalas

La regenza ha er fixà finamiras finanzia-
las per la Viafier retica, sco per exempel
il grad da la cuvrida dals custs u il cash
flow suenter la finanziaziun tras il maun
public. Questas prescripziuns finanzia-
las vegnan cumplettadas cun ils instru-
ments gia enconuschents, vul dir cun la
cunvegna da prestaziun per l’infra-
structura e cun l’empustaziun da secturs
da traffic cun dretg d’indemnisaziun.
Quests instruments vegnan concludids
mintgamai separadamain da la confede-
raziun e dal chantun ensemen cun la
Viafier retica per ina perioda correspun-
denta.

La strategia da proprietari cuntegna er
prescripziuns areguard il persunal. En-
vers sias collavuraturas e ses collavuraturs
sto la Viafier retica sa cuntegnair er en
l’avegnir sco patruna sociala che agescha
cun responsabladad. Plinavant sto ella
porscher sco en il passà plazzas da scola-
ziun ed emprendissadis moderns.

La regenza dal chantun Grischun ha fixà las finamiras strategicas per la Viafier retica SA ch’ella vul – sco proprietaria principala –
cuntanscher fin l’onn 2016. LQ

Suenter 24 onns tar la Viafier retica va
Peider Härtli, il manader dal sectur
communicaziun da l’interpresa, il
mais favrer 2013 en pensiun. Sco suc-
cessura è vegnida elegidaYvonneDün-
ser. Dad ella che deriva da Cuira en-
conuschan ins surtut sia vusch: 12

onns ha ella lavurà tar Radio Grischa,
e suenter alura diesch onns a Turitg
sco moderatura tar il radio DRS 1.
Era durant quel temp ha ella adina
abità a Cuira ed è ida cun il tren a la
lavur. Sco Peider Härtli ha era Yvonne
Dünser ragischs rumantschas.

Yvonne Dünser remplazza Peider Härtli

YvonneDünser surprenda tar laVR labatgetta dal sectur communicaziundaPeider
Härtli che va en favrer da proxim onn en pensiun.

gigale2
Neuer Stempel

gigale2
Textfeld
La Quotidiana 10-12-2012, p. 2




